
ABSTRAK 

 

 

Kajian ini bertujuan untuk membangunkan, mengesahkan serta menguji ciri 

psikometrik bagi Inventori Saringan Personaliti Jurutera Samudera (PERJURA). 

PERJURA dibangunkan untuk melengkapkan proses saringan awal pemilihan pelajar 

bagi Program Diploma Kejuruteraan Perkapalan (DKP) di Politeknik Malaysia 

menggunakan pendekatan analisis Teori Respon Item (IRT). Model Personaliti Lima 

Faktor telah menjadi tunjang utama bagi pengukuran personaliti diri yang melibatkan 

lima konstruk utama iaitu Keterbukaan, Kehematan, Ekstraversi, Kesetujuan dan 

Neurotisme. Konstruk keenam iaitu Survival pula telah dibangunkan khusus untuk 

mengukur personaliti persekitaran kerja. PERJURA telah dibangunkan berasaskan 

model pembinaan ADDIE yang perlu melalui lima fasa utama kajian. Dapatan awal 

menunjukkan data yang diperoleh daripada ujian pertama telah terlebih dahulu 

memenuhi dua andaian utama IRT iaitu  kesemua itemnya bersifat unidimensi dan 

kebebasan setempat. Analisis IRT pada ujian pertama telah mendapati bahawa 

sebanyak 108 item daripada 288 item yang diuji ke atas 200 orang responden adalah 

bersesuaian dengan  model General Rating Scale yang dipilih. Berikutnya, item-item 

tersebut diuji sekali lagi kepada sampel yang sama selepas enam bulan untuk melihat 

ketekalan item-item tersebut. Ujian kali kedua ini menemukan hanya 63 item sahaja 

yang benar-benar berkualiti iaitu kesemua item-itemnya bebas daripada sebarang flag. 

Justeru, item-item yang terpilih pada peringkat akhir ini akan digunakan dalam 

instrumen saringan PERJURA. Impak PERJURA daripada sudut komersil adalah 

melahirkan inventori saringan untuk mengukur keselarasan personaliti bagi bakal 

pelajar yang akan melanjutkan pengajian dalam program DKP dengan kesahan dan 

kebolehpercayaan yang tinggi. Secara praktisnya, inventori saringan PERJURA 

membantu mengenal pasti tahap keselarasan personaliti calon pelajar untuk tujuan 

pemilihan pelajar baru. Oleh itu, pembangunan inventori ini adalah medium terbaik 

dalam usaha mengangkat martabat program kejuruteraan perkapalan di Malaysia agar 

setanding dengan program sama yang ditawarkan oleh akademi latihan laut yang lebih 

maju di luar negara. 

ABSTRACT 

 

 

The purpose of this study is to develop, validate and test the psychometric properties of 

Marine Engineer Personality Screening Inventory (PERJURA). PERJURA has been 

developed to compliment the initial screening process of student selection for Marine 

Engineering Diploma Program at Malaysian Polytechnic. This inventory is produced 

by using an approach of Item Response Theory (IRT) analysis. IRT is a modern testing 

theory that was developed to analyze in detail the entire item in PERJURA that can 

compensate for the shortcomings inherent in Classical Test Theory. Five Factor 

Personality Model has been the pillars for the measurement of personality that involves 

five main constructs that consist of Openness, Conscientious, Extraversion, and 

Neuroticism. Survival is the sixth construct that has been developed specifically by 

referring to the Workplace Personality Inventory. Survival’s personality complemented 

the combination between the personality and the work environment. PERJURA was 

developed based on ADDIE construction model that involves five main phases of 

analysis, design, development, implementation and evaluation. The findings show that 

108 items from 288 items tested on 200 responden have met the requirement of IRT 

through testing using General Rating Scale Model with the help of Xcalibre 4.2 

software. The impact of PERJURA in commercial perspective is to produce a screening 

inventory to measure the congruousness of personality for potential students who will 

pursue their study in DKP program with high validity and reliability. Practically, 

PERJURA has helped to identify the level of congruence of the candidate's personality 

for the purpose of student selection. Thus, the innovation of PERJURA is the best 

medium to raise the level of Maritime Engineering Program in Malaysia as one of the 

prestigious programs available and also to be on par with similar programs offered by 

Marine Engineering Academy abroad which has always been regards as more 

advanced. 

PENDAHULUAN 

 

 

 

 

1.1 Pengenalan 

 

Malaysia adalah merupakan sebuah negara yang lokasinya terletak di antara 

persimpangan laut perdagangan Timur dan Barat. Jika diamati dari sudut geografi, 

Malaysia memiliki kawasan pesisir pantai sepanjang 4492 kilometer termasuk 561 buah 

pulau (Samsudin, Manaf, & Shaharuddin, 2011). Secara statistiknya, hampir 60 peratus 

daripada jumlah penduduk Malaysia tinggal di sepanjang kawasan sekitar pesisir pantai 

(APMM, 2012). Rentetan daripada faktor  inilah pihak kerajaan telah menjadikan laut 

sebagai salah satu mod pengangkutan utama untuk perkembangan ekonomi negara 

hingga ke hari ini (Nazery, 2009). Mutakhir ini juga, sektor maritim negara telah 

menjadi sangat penting kerana pengaruhnya kini semakin meluas lantaran sebahagian 

besar kemakmuran yang dinikmati ketika ini adalah berhubung kait dengan industri 

perkapalan, perikanan, perdagangan, pelancongan pulau dan persisiran pantai, 

pengeksploitasian sumber minyak petroleum serta gas dan lain-lain lagi (Gerke dan 

Ever, 2011; Nazery, 2005). Selaku negara perdagangan ke-24 terbesar di dunia, 

Malaysia juga amat bergantung kepada laut untuk aktiviti mengimport dan 

mengeksport kerana laluan laut masih merupakan kaedah pengangkutan yang paling 

murah dan efisien (Mustapa, 2010).  

 

Menyedari hakikat bahawa aktiviti perdagangan menerusi jalan laut akan terus 

menerus menjadi nadi penggerak utama kepada pertumbuhan ekonomi negara, pihak 

kerajaan telah membuat pelaburan yang besar dengan meningkatkan usaha untuk 

membangunkan potensi sumber manusia dan modal insan yang kompeten dalam bidang 

maritim dengan menubuhkan banyak akademi dan institusi latihan maritim yang 

bernaung di bawah Jabatan Laut Malaysia (Mohamad Shofi, 2014). Penubuhan pusat-

pusat latihan ini sangat penting bagi mempersiapkan sumber manusia dalam kalangan 

rakyat Malaysia untuk mengisi keperluan tenaga kerja yang sangat mencabar dalam 

sektor maritim lebih-lebih lagi dalam bidang kejuruteraan perkapalan seperti yang 

dilaporkan dalam kajian oleh Bokti dan Talib (2010). 

 

 Salah sebuah pusat pengajian tinggi yang terawal menawarkan program 

pengajian bidang perkapalan di Malaysia adalah Politeknik Ungku Omar (PUO), Ipoh, 

Perak. Program pertama dan tertua dalam bidang kejuruteraan perkapalan yang telah 

ditawarkan oleh PUO adalah Diploma Kejuruteraan Perkapalan (DKP). Program ini 

telah mula diperkenalkan sejak tahun 1972 lagi. PUO, yang ditubuhkan pada 1969 

adalah merupakan sebuah institusi pengajian tinggi pertama di Malaysia yang 

menawarkan program sebegini pada ketika itu melalui kerjasama dengan pihak kerajaan 

Jepun. Seramai lima orang penasihat dan tenaga pengajar yang pakar daripada negara 

matahari terbit telah di hantar ke PUO berserta sejumlah peralatan dan kemudahan 

pembelajaran yang bernilai 1.3 juta ringgit juga turut diperuntukkan (Jabatan 

Kejuruteraan Perkapalan, 2016). Tujuan utama usaha sama ini adalah untuk melatih 

pelajar Malaysia menjadi seorang jurutera atau juruteknik perkapalan yang bertauliah 

dan berketerampilan. 

 

Program pengajian kejuruteraan perkapalan ini pada dasarnya berkait rapat 

dengan bidang kejuruteraan mekanikal. Ia banyak memberikan tumpuan dan penekanan 

terhadap aspek baik pulih serta penyelenggaraan kapal, jana kuasa perkapalan, 

peralatan yang berkaitan dan juga seni bina kapal. Program ini terbukti mampu memberi 

asas yang kukuh dan meluas dalam bidang kejuruteraan mekanikal kepada para pelajar 

sebelum membawa mereka kepada bidang pengkhususan dalam kejuruteraan 

perkapalan. (Jabatan Kejuruteraan Perkapalan, 2013). Ia adalah suatu program yang 

mengadaptasi kurikulum yang mematuhi sepenuhnya keperluan antarabangsa bagi 

‘Standard of Training, Certificate and Watch keeping for Seafarers’ sejak dari tahun 

2008. Program ini juga telah mendapat pengiktirafan sepenuhnya daripada badan 

antarabangsa seperti ‘The International Maritime Organization’ (IMO) (ITF, 2010).  

 

Pelajar yang berminat untuk menyambung pengajian dalam program DKP dan 

seterusnya menceburi bidang kerjaya sebagai jurutera perkapalan perlu lulus 

peperiksaan Sijil Pelajaran Malaysia (SPM) atau yang setaraf dengan mendapat 

sekurang-kurangnya lima kepujian termasuk Bahasa Melayu. Mereka juga perlu lulus 

sesi temu duga dan ujian fizikal yang dijalankan di beberapa pusat temu duga di seluruh 

negara. Namun begitu, sebagai memenuhi syarat yang telah ditetapkan oleh pihak 

Jabatan Laut Malaysia, hanya empat puluh orang sahaja pelajar dihadkan untuk 

diterima masuk bagi setiap semester. Hal ini disebabkan oleh kekangan dari segi 

peralatan bantu mengajar untuk sesi amali dan kesukaran untuk mendapatkan ruang 

serta peluang untuk menjalani latihan laut di atas kapal.  

 

Hal ini amat menyulitkan para penemu duga yang terdiri daripada pensyarah di 

jabatan perkapalan PUO, ekoran daripada calon yang memohon pada setiap semester 

terlalu ramai sehingga ada ketikanya mencecah bilangan lima ribu orang. Lantaran itu, 

sesi temu duga terpaksa berlangsung dalam jangka masa yang agak lama di sesuatu 

tempat kerana calon yang di senarai pendek untuk menduduki sesi temu duga juga agak 

ramai iaitu seramai 250 orang. Proses pemilihan yang melibatkan calon yang terlalu 

ramai ini sering menimbulkan pelbagai masalah yang sedikit sebanyak dapat 

mengganggu ketelusan pemilihan (Judge, Cable, & Higgins, 2000; Moscoso, 

2000)(Stephenson-Famy et al., 2015). 

 

Pemilihan pelajar melalui sesi temu duga juga sering kali dilihat banyak 

tertumpu kepada aspek penampilan fizikal dan pembawaan diri calon pelajar. Selain 

itu, kemahiran berkomunikasi, semangat dan tahap motivasi pelajar juga turut 

menyumbang kepada faktor terpilih atau tidak calon tersebut walhal terdapat banyak 

lagi aspek yang perlu dinilai selain daripada tiga aspek tersebut (Lunenburg, 2010). Hal 

ini telah ditegaskan oleh Zafir dan Fazilah (2007) dalam kajian mereka terhadap amalan 

pengambilan pekerja secara temu duga dalam sektor perkilangan. Kenyataan beliau 

juga selari dengan pandangan Dakin, Nilakant dan Jensen (1994) yang menekankan 

bahawa aspek personaliti yang menarik, pemikiran terbuka dan kreatif dalam 

memberikan pendapat yang bernas serta sifat agresif memainkan peranan dan impak 

yang sangat besar dalam proses pemilihan sewaktu temu duga. 


